
此正安內攘外之時修德弭災之日也伏望　陛下祗良

變異修省剋責行仁政以安養斯民重臺諫以廣開言路

府庫之金帛重爲樽節以備緊急之用無益之齋醮暫免

修設以省浪費之繁念錢粮之空虛止傳奉無例之官憫

畿民之艱窘禁奏討有礙之地今虜在河套正在用兵之

際乞將陝西織造絨褐使臣早取囘京以蘇一方軍民之

困宗社生靈不勝幸甚奉聖旨覽奏具見忠愛都准行○

命保國公朱暉佩征虜將軍印總諸路兵赴榆林禦虜右

都御史史琳提督軍務暉等至邊覘虜所在潜師河套擣

其巢穴會夜大霧虜聞礟驚遁毀其廬帳斬老弱百餘級

而還○擢大理寺丞陳壽爲右僉都御史廵撫延綏時火

篩侵犯劇甚邊堡失事鎮城晝閉壽兼程赴任先卹陣亡

官軍隨易諸路將領與虜戰三勝虜遂渡河北遁地方危

而復振開邊耕耘架梁採牧不數月省費二十七萬時同

事者諷壽注子弟姓名戰籍中當有功賞壽曰吾子弟皆

不諳弓馬竟不許○保定府獻白鴉詔斥遣之

三月南京大理寺評事夏鍭上言民困數事言養馬困于

責駒煎鹽困于賠課近王府困于侵奪近戚里困于恣睢

當孔道支應爲困有土產貢獻爲困下所司知之

四月陞鴻臚卿王璟爲僉都御史淸理兩淮鹽法先是命

--

大同中鹽餉商人無應之者葢以近者王府遂食鹽之請

織造開賣鹽之端此等假欽賜名色附帶私鹽横行江湖

致使官鹽阻滯商人不應故差重臣整理之

五月命工部郎中陳督建闕里孔子廟

六月起致仕僉事章𢡟爲南京國子祭酒時遭父喪詔司

業署事員缺不補聽𢡟終制赴官

七月廣東提學僉事宋端儀卒

　〈儀雅志理學嘗編考亭淵源初稿未就而卒〉

虜酋火篩復擁衆寇大同威遠京師戒嚴　上灑宸翰賜

馬文升以尙膳品餌召入便殿議戰守之策命保國公朱

暉等整搠官軍以待且令各邊謹斥堠修戰具旣而虜引

去○逓減王府房價及開礦造墳價銀

　〈按天順以前各王府郡王將軍而下宫室墳塋皆官爲營造成化中始定爲則例給價自行營造湖廣楚遼岷〉

　〈荆吉襄等府房價郡王一千兩鎮國將軍七百兩輔國將軍六百六十兩奉國將軍六百二十兩中尉幷郡主〉

　〈五百兩縣主四百六十兩縣君三百六十兩鄉君三百四十兩至各省王府房價又頗有不同其造墳夫價物〉

　〈料則例郡王三百五十兩鎮國將軍二百四十五兩輔國將軍二百二十五兩奉國將軍一百四十七兩中尉〉

　〈一百二十三兩郡主二百二十五兩縣主二百一十五兩郡君一百九十六兩縣君一百八十五兩此外又有〉

　〈開礦銀𡨋器銀及齋粮蔴布俱各有差弘治初以宗室日繁支費益廣官銀不敷遂命皆減半支給至是復奏〉

　〈准于減半數內每一百兩仍減二十兩齋粮麻布通革免其郡主以上祿米俱米鈔中半兼支郡王而下祿米〉

　〈則俱本色四分折鈔六分矣〉

